
(2)FORORD 

 masterutdanninga.  Eg  vil  og  takka  professor  Torgeir  Hillestad  ved  Universitetet  i 

 kombinert med at eg har hatt fridom til å gjennomføre prosjektet slik eg hadde sett føre 
 meg.  


Eg må sjølvsagt takka mine fine gutar Ask og Snorre for å vera i kvardagen min, slik at 
 eg  må  vera  andre  stader  enn  i  oppgåvetenkinga,  og  Stein  som  har  hatt  fast  leggevakt 
 siste tida; takk for tålmod, motivasjon og servering.  


Takk til tidlegare kollega Hanne Visdal-Johnsen som tok seg tid til språkvask med meir.  


Til  slutt  vil  eg  takka  alle  barn  og  ungdommar  eg  har  møtt  gjennom  mange  år  som 
 barnevernspedagog. Takk for at de gir så utruleg mykje av dykk sjølv! 


Stord, mai 2015.  

(5)SAMANDRAG 


Dei  siste  ti  åra  har  Noreg  fått  massiv  kritikk  frå  blant  anna  FN  grunna  stor  auke  i 
 diagnostiseringa  av  ADHD.  Samtidig  har  omgrepet  utviklingstraume  vakse  fram. 


Utviklingstraume  har  fått  auka  fokus  ettersom  vi  har  fått  ny  viten  om  korleis  denne  type 
 traume påverkar strukturen i hjernen når den er i utvikling i tidlege barneår. Den dominerande 
 diskurs i fagfeltet synes å vere fokus på å leite etter ein årsak i barnet, heller enn rundt barnet. 


Hensikten  med  denne  er  å  finna  ut  korleis  lærarar  opplev  eiga  kompetanse  når  det  gjeld 
 identifisering  av  utviklingstraume  kontra  ADHD,  for  å  finna  ut  om  dei  har  fokus  på  barnet 
 som symptomberar, heller enn at det er omgivnadane som er årsaksforklaring til at barn har 
 det  vanskeleg.  Det  er  i  tillegg  interessant  å  sjå  på  om  dei  som  har  vore  gjennom 
 opplæringsprogrammet har andre opplevingar av fenomen enn dei øvrege informantane.  


Studia  er  ei  kvalitativ  studie  i  form  av  intervju.  Eg  har  intervjua  seks  lærarar  gjennom 
 fenomenologisk  tilnærming.  Tre  av  lærarane  har  gjennomført  RVTS  Sør  sitt  2-årige 
 opplæringsprogram  Traumebevisst  skole.  Teoretisk  ligg  oppgåva  mi  i  skjeringspunktet 
 mellom sosialkonstruktivisme og realisme.  


Hovudfunn  i  oppgåva  er  at  lærarar  opplev  dei  treng  meir  kunnskap  for  å  identifisera 
 utviklingstraume,  at  dei  ser  symptom  men  opplev  det  vanskeleg  å  skilja  symptoma  frå 
 symptom på ADHD. Eg fann og at lærarar har fokus på at barn må kjenna seg trygge før dei 
 kan læra, at dei ser på sosial læring som like viktig som fagleg læring i fyrste skuleår, og at 
 dei  opplev  det  som  ei  utfordring  å  ha  tid  nok  til  det  enkelte  barn.  Samtidig  formidlar 
 informantane  at  det  er  andre  instansar  som  må  og  skal  hjelpa  dei  utviklingstraumatiserte 
 barna. Eit anna funn er at dei som hadde vore gjennom opplæringsprogrammet Traumebevisst 
 skole  i  større  grad  enn  dei  andre  opplevde  at  dei  hadde  ei  felles  referanseramme  på 
 arbeidsplassen  for  korleis  dei  skulle  møte  dei  utviklingstraumatiserte  barna,  og  enkelte 
 formidla  det  som  kan  sjåast  som  ei  diskursendring  etter  å  ha  vore  gjennom 
 opplæringsprogrammet.  


Eg håpar oppgåva mi vil bidra til kunnskapsauke og bevisstgjering når det gjeld korleis barn 
med komplekse traume vert møtt i skulen, kven desse borna er, kva symptom dei har, og mest 
av alt; i kva grad tilsette i skulen har kompetanse til å identifisera utviklingstraume hos barn 
heller enn ADHD.    



(6)         1. INNLEIING      


I mine fyrste år med møte med born med ADHD-diagnose reflekterte eg ikkje særleg 
 kritisk  over  diagnostiseringa.  Som  nyutdanna  barnevernspedagog  i  byrjinga  av  2000-
 talet  var  det  viktigste  å  læra  mest  mogleg  om  korleis  ein  best  kunne  jobbe 
 atferdsterapeutisk med desse borna, for å få ønska atferdsendring. Altså eit fokus på det 
 ytre og synlege. Etterkvart fekk eg augo opp for den stadig aukande kritikken når det 
 gjeld  diagnostiseringa  av  ADHD.  Eit  ordspråk  seier  at  ”det  fins  ikkje  problemborn, 
 berre problemforeldre”. Denne setninga rommar kjerna i oppgåva mi.  


Dei seinare åra har det skjedd mykje innan traumeforsking, og vi veit no at opplevingar 
 eller  fråver  av  opplevingar  i  tidlege  barneår  er  med  på  å  forma  hjernen,  og  dermed 
 påverka  emosjonar,  tankar  og  refleksjonar.  Nyare  traumeforsking  viser  at  det  er 
 nevrobiologiske  prosessar  i  nervesystemet  vårt  som  formar  stress-responssystemet,  og 
 som dermed avgjer kor kapable vi er til å handtera alle former for stress seinare i livet.  


Då  eg  fekk  kjennskap  til  traumebevisst  omsorg,  fyrst  og  fremst  gjennom  mitt  arbeid 
 med einslege mindreårige flyktningar, var det som om det faglege fundamentet der traff 
 meg  som  lyn  frå  klar  himmel.  Det  openberre  holet  i  faget  mitt  vart  tetta!  Eg  fekk 
 omsider eit sett teoretisk fundamentert tankesett som sette dei vage tankane om at ”det 
 er  ikkje  borna,  men  omgivnadane”  i  system.  I  tillegg,  og  ikkje  minst,  var  det 
 gjennomførbart å setja det ut i praksis i møte med desse borna.  


Det  kjennes  no  på  tide  å  utforska  meir  om  korvidt  noko  er  ADHD  eller 
 utviklingstraume,  og  setja  søkelys  på  den  rådande  diskursen.  For  meg  er  det 
 kombinasjonen  av  eit  sterkt  brennande  engasjement  og  ei  tidvis  fagleg  fortviling  og 
 avmaktskjensle som gjer at eg vil undersøka meir om utviklingstraume, med håp om at 
 diskursen  i  tenkinga  rundt  barnet  som  symptomberaren  må  snu.  Med  tanke  på  kor 
 mange barn me veit som er utsett for vald, overgrep og anna omsorgssvik kan me ikkje 
 medisinera dei fordi dei gir oss vaksne for mykje hovudbry. Me må sjå på heilskapen 
 rundt  barnet  for  å  finna  årsakane  til  utfordringane  barnet  møter  i  kvardagen  sin,  samt 
 finna primærvansken heller enn å arbeida med det som kjem til syne utad.  


I  studia  mi  vil  eg  gjerne  snakka  med  vaksne  som  møter  alle  barn,  og  difor  vart  det 
naturleg for meg å intervjua lærarar. Då eg kom over RVTS sør (Regionalt ressurssenter 



(7)om vold, traumatisk stress og selvmordsforebygging) sitt prosjekt Traumebevisst skole 
 tok eg kontakt med dei, fordi det ville vera interessant å sjå om prosjektet hadde ført til 
 endring i tilsette i skulen sin kompetanse i arbeid med barn. Halvparten av informantane 
 mine  har  vore  gjennom  opplæringsprogrammet,  halvparten  ikkje.  Sjølv  om  eg  tidvis 
 samanliknar  dei  om  har  vore  gjennom Traumebevisst skole  med  dei  som  ikkje  har,  er 
 dette ikkje definert som ei komparativ studie.  


Vi  veit  at  det  medisinske  hegemoniet  er  rådande  i  arbeid  med  barn  som  viser 
 smerteuttrykk, og meir og meir forsking viser at det er ei skremmande auke i ADHD-
 diagnostisering og medisinering. Samtidig veit vi at born som får alternativ utprøving 
 av behandlingsopplegg kan miste ADHD-diagnosa. I tillegg gjer den nye kunnskapen vi 
 har om nevrobiologiske prosessar det naudsynt at vi no set fokuset på utviklingstraume, 
 for å møta desse borna på riktig måte.  


Sjølv trur eg denne kunnskapen vil endra praksis både i skule, barnevern, BUP og hos 
 andre  som  møter  utsette  barn.  Denne  studia  er  viktig  fordi  vi  det  fins  lite  forsking  på 
 området,  og  eg  har  ikkje  funne  noko  forsking  angåande  korleis  lærarar  opplev  eiga 
 kompetanse når det gjeld utviklingstraume, eller det å skilja i symptom. Eg håpar denne 
 studia kan bidra med ei bevisstgjering innan fagfeltet, som igjen vil føra til eit ønske om 
 å auka kunnskapen om utviklingstraume.  


Tittelen på oppgåva gir lesaren ein god peikepinn på tema. Likevel må det nemnast at 
 dette er ei oppgåve som handlar om utviklingstraume og smerteuttrykk, men der ADHD 
 også vert tematisert. Eg arbeidde med ulike problemstillingar før den vart slik:  


    Korleis opplev lærarar eigen kompetanse når det gjeld å identifisera symptom 
     på utviklingstraume kontra ADHD?  


Eg har valgt ei hermeneutisk og fenomenologisk tilnærming i studia mi, som er basert 
på  kvalitativ  metode.  Når  det  gjeld  vitskapleg  posisjon  vil  teorien  og  funna  mine  i 
hovudsak blir diskuterte opp mot sosialkonstruktivisme og realisme. Dette vil eg ta føre 
meg i kapittel 2. Metode.  



(8)I kapittel 3. Teori gjer eg i hovudsak greie for utviklingstraume, traumebevisst omsorg 
 og ADHD-debatten. Deretter presenterer eg funna mine i kapittel 4., før eg diskuterer 
 funna  opp  mot  teorien  i  kapittel  5.  Diskusjon.  Konklusjonen  avsluttingsvis 
 oppsummerer dei mest interessante funna eg har gjort i denne studia, og gir anbefalingar 
 til vidare forsking.  


1.1 Avgrensing 


På grunn av tema og omfang i denne studia har eg måtta avgrensa meg på fleire punkt. 


Det  har  vore  ei  utfrodring  men  naudsynt  å  spissa  oppgåva  og  ikkje  trekka  inn  fleire 
 komponentar  som  omhandlar  utviklingstraume,  skule  eller  ADHD  enn  det  ei  slik 
 oppgåve  tillet.  Eg  vil  ikkje  difor  ikkje  gjera  nærare  greie  for  ulike  behandlingsformer 
 for  utviklingstraume,  som  kunne  vore  interessant  å  fordjupa  seg  meir  i.  Eg  har  heller 
 ikkje  gått  spesielt  i  dybda  når  det  gjeld  symptom  og  diagnostiske  vurderingar  for 
 ADHD.  Eg  vil  heller  ikkje  gjera  greie  for  opplæringslova  eller  teori  knytta  direkte  til 
 utøvinga av læraryrket, sjølv om dette kunne vore relevant.  Eg vil heller ikkje trekka 
 inn teori om tverrfagleg samarbeid, handlingsplanar og NOU-ar frå ulike departement 
 som kunne vore interessante. 


Eg vil konsekvent nytta beteikninga barn heller enn elevar, bortsett frå der informantane 
 er  direkte  sitert.  Alle  sitata  er  oversett  til  nynorsk.  Når  eg  i  oppgåva  nemner  barn  i 
 forbinding med skulen er det barn i alderen 6-8 år, altså fyrste og andre trinn.  


Eg meiner omgrepet atferdsvanskar i aller største grad bør unngås og nyttar omgrepet 
 smerteuttrykk så langt det let seg gjera.  


Eg  har  ikkje  funne  at  det  er  gjort  forsking  knytta  direkte  til  problemstillinga  mi 
 tidlegare.  Det  er  gjort  ei  mastergradsstudie  i  2013  innan  tema  skule  og  omsorgssvikt, 
 Skolen som arena for avdekking av omsorgssvikt av Ranes og Ødegaard. Hovudfunn her 
 er  at  skulen  i  altfor  lita  grad  har  kunnskap  om  omsorgssvikt.  Elles  ligg  det  føre  lite 
 litteratur på området utviklingstraume i skulen.  


Eg  har  gjort  søk  på  søkeorda  utviklingstraume,  traume,  komplekse  traume, 
toleransevinduet,  traumebevisst  omsorg,  ADHD,  kompetanse  på  norsk  og  engelsk  i 
Google, bibsys, researchgate og PubMed.  



(9)2. METODE     


Teoretisk  kan  denne  oppgåva  seiast  å  vera  i  skjeringspunktet  sosialkonstruktivsme  og 
 realisme. Dette vil eg skildra og forklara i fyrste del av dette kapitlet, der eg tek føre 
 meg  den  vitskaplege  posisjon  som  er  utgongspunkt  i  arbeidet  mitt.  I  studia  mi  har  eg 
 nytta kvalitativ metode bygd på eit fenomenologisk og hermeneutisk perspektiv, og vil i 
 dette  kapitlet  også  gjera  greie  for  korleis  eg  har  gått  fram  metodisk.  Det  inneber  ei 
 utfyllande  skildring  av  bakgrunn  for  metodevalet  mitt,  korleis  eg  samla  inn  data,  kva 
 avveiningar  som  måtte  tas,  utvalet  mitt,  i  kva  grad  studia  kan  seiast  å  vere  påliteleg, 
 samt andre faktorar metodevalet mitt impliserer.  


    2.1 Innleiing til Kapitlet 


I denne studia har eg ein diskusjon rundt ulike fenomen som sosialt konstruerte, eller 
 som  objektiv  tilstades  uavhengig  av  om  dei  er  definerte  slik  av  menneske  eller  ei.  I 
 denne diskusjonen bevegar eg meg i all hovudsak i retning av ein realismeposisjon, då 
 eg omtalar fenomen som objektivt målbare. Samtidig er det viktig å få fram at når eg 
 angrip  ADHD  på  måten  eg  gjer  minnar  det  om  fiksjonalisme.  Fiksjonalisme  er  ei 
 retning  som  hevdar  at  vitskaplege  og  filosofiske  omgrep  er  fiksjonar  som  manglar 
 objektiv  gyldighet,  og  at  deira  rett  ligg  i  den  nytteverdi  dei  har  for  teoretisk  eller 
 praktisk verksemd.1


Samstundes er mykje av motivasjonen og engasjementet mitt for dette temaet tufta på 
 korleis vi konstruerer verda rundt oss, og om det er det auga ser eller auga som ser som 
 skildrar  fenomen.  Difor  kunne  eg  ikkje  skrive  denne  oppgåva  utan  å  nemna 
 sosialkonstruktivismen  som  vitskapleg  posisjon,  utan  at  denne  posisjonen  er  det 
 overordna perspektivet når eg grip an problemstillinga og arbeidet mitt forøvreg.  


    2.2 Aktuell Forsking 


Allereie  før  eg  hadde  bestemt  meg  for  konkret  tema,  hadde  eg  funna  fram  til  ein  del 
 relevant litteratur for oppgåva. Grunna mitt store engasjement for traumebevisst omsorg 
 og  utviklingstraume  kjende  eg  frå  før  til  litteratur  av  Howard  Bath.  Han  er  australsk 
 barneombod  og  psykolog  som  er  kjend  for  å  teoretisere  "dei  tre  pilarane"  i 
 traumebevisst omsorg;  trygghet,  relasjon  og  regulering.2 Bath  bygg  eindel  av  sin  teori 
                                                                                                                                                                         


1 I Store Norske leksikon.. Henta 18.05.2015 frå https://snl.no/fiksjonalisme%2Ffilosofi 


2 Bath 2008. 



(10)på Bruce Perry og Bessel van der Kolk. Boka til Perry The boy who was raised as a dog 
 har  lagt  grunnlaget  for  mykje  av  kunnskapen  eg  har  tileigna  meg  og  mange  av 
 refleksjonane  eg  har  gjort  meg  undervegs  i  denne  studia,  ikkje  minst  i  forkant  av 
 intervjua. Sjølv om boka hans er frå 2006 er ho framleis høgst aktuell då ho gir eit breitt 
 innblikk  i  oppdaginga  av  korleis  hjernen  dei  fyrste  leveåra  vert  forma  i  samspel  med 
 omsorgspersonane.  Dr.  Perry  er  barnepsykiatar  og  blant  anna  leiar  ved  The  Child 
 Trauma  Academy  i  Houston.  Akademiet  driv  direkte  klinisk  arbeid  med  traumatiserte 
 born, samt forsking og utdanning.  


Dr.  Bessel  van  der  Kolk  er  ein  nederlandsk  psykiater  som  har  vore  aktiv  klinikar, 
 forskar  samt  undervist  innan  traumetemaet  sidan  70-talet.  Han  skreiv  blant  anna  den 
 fyrste  boka  på  verdsbasis  som  omhandla  traume,  effektar  av  traume  og  terapeutisk 
 intervensjon  for  betring  hos  den  enkelte.  Han  er  i  dag  leiar  for  the  Trauma  Center  i 
 Massachusetts og professor i psykiatri ved universitetet i Boston.  


Dr.  psychol.  Dag  Øystein  Nordanger  er  forskar  ved  RKBU  Vest-  Regionalt 
 kunnsskapssenter for barn og unge. Han er også tilknytta RVTS vest. Han er spesialist i 
 barne-  og  ungdomspsykologi,  og  har  særskild  kompetanse  innan  traumepsykologi, 
 herunder komplekse traumer hos born og unge. Nordanger har skrive fleire artiklar om 
 regulering  og  toleransevinduet,  og  har  gjennom  sitt  engasjement  og  kunnskap  om 
 komplekse  traume  vore  ein  av  dei  som  i  aller  størst  grad  har  sett  dette  på  agendaen  i 
 Noreg.  


I  teoridelen  som  omhandlar  ADHD  refererer  eg  til  Thomas  Brante.  Han  er  svensk 
professor i sosiologi, og har eit kritisk blikk på ADHD samt tek føre seg kontroversen 
kring  diagnosa,  spesielt  relatert  til  det  amerikanske  fagmiljøet.  I  tillegg  trekk  eg  fram 
Kvermo og Reigstad som med sin artikkel ADHD- eller noe annet? frå 2015 set lys på 
aktuell tematikk i studia mi. Bjørn Reigstad har doktorgrad i psykologi og er tilsett ved 
seksjon  for  forskning  ved  Nordlandssykehuset  i  Bodø.  Siv  Kvernmo  arbeider  som 
barnepsykiatar  ved  Universitetet  i  Tromsø,  og  utfører  også  sjølv  klinisk  arbeid  med 
born.  



(11)Ved å ha fokus på desse teoretikarane og ikkje minst oppdaterte fagfolka kor fleire av 
 dei også arbeider klinisk som ein del av sitt virke, har eg prøvd å finna fram til dei siste 
 forskingsresultata i studia mi.  


    2.3 Vitskapsteori 


Det  fins  mange  ulike  måtar  for  mennesket  å  sjå  verda  på.  Omgrepet  ontologi  kan 
 oversetjast  med  læra  om  det  som  er,  altså  korleis  vi  studerer  omverda,  eller  væren  si 
 meining.3 I  søken  etter  dette  væren,  korleis  vi  skal  forstå  verda,  fins  det  ulike 
 vitskapsteoretiske tilnærmingar. Ein vitskapleg teori er bygd opp slik at vi på grunnlag 
 av  den,  og  gjerne  i  kombinasjon  med  andre  teoriar,  kan  uvikla  hypoteser  som  vi  kan 
 testa mot erfaring.4 Dei ulike retningane vi har innan samfunnsvitskap i dag byggjer på 
 vitskaplege tradisjonar utvikla over fleire århundre, med utgongspunkt i naturvitskap.5
 For å vise utviklinga vil eg kort nemne dei ulike retninga og når dei hadde sitt utspring.  


Empirismen  vart  utvikla  på  1700-talet,  og  vidareutvikla  med  positivismen  på  18-  og 
 1900-talet  og  med Wienerkretsen  på  1920-talet.  Tenkinga  deira  vert  kalla  logisk 
 positivisme  eller  -empirisme.  Positivisme  og  empirisme  er  tradisjonar  som  i  stor  grad 
 definerer premissa for det 20. århundrets vitskapsfilosofi.6 Konstruktivisme kan seiast å 
 vere  ei  motvekt  til  dei  nemnte  retningane,  og  er  ei  hermeneutisk  eller  fortolkande 
 tilnærming til verda. Realisme er ein anna vitskapleg posisjon, ein måte å sjå verda på 
 som igjen er ei motvekt til konstruktivisme. Dei ulike retningane innan samfunnsvitskap 
 har  ikkje  alltid  klare  skiljelinjer.  Likevel  kan  ein  seie  at  det  fins  nokre  ytterpunkt. 


Realisme  og  konstruktivisme  er  to  slike  ytterpunkt,  som  båe  seier  noko  om  korleis 
 menneske ser verda. 


    2.4 Fenomenologi 


Som sagt har eg blant anna ei fenomenologisk tilnærming til metoden i denne oppgåva. 


Kjerna i fenomenologi er at ein skal ha fram opplevinga til informanten uavhengig av 
 kva objektiviteten er. Eg spør informantane mine om deira oppleving av noko, og både 
 deira oppleving og mi analyse og fortolking av svara gir svar. Når eg skal undersøka eit 
 fenomen innanfor ei vitskapleg ramme, inneber det at eg skal gjera greie for fenomenet 
                                                                                                                                                                         


3 Thomassen 2006. 


4 Gilje & Grimen 1993.  


5 Chalmers 2013.  


6 Thornquist 2003.  



(12)på  ein  objektiv  og  presis  måte.  Eg  bør  og  få  fram  tydinga  av  å  studera  det  aktuelle 
 fenomenet.7 Ved  gjennomføringa  av  intervjua  hadde  eg  formulert  mange  spørsmål  på 
 førehand, men opna og opp for aktuelle spørsmål undervegs. Då eg utforma spørsmåla 
 brukte eg mykje tid på å formulere dei slik at eg kunne få tak i informanten si subjektive 
 oppleving. Eg hadde også enkelte spørsmål som ba informanten svare på holdepunkt for 
 ulike tema. Gjennom desse spørsmåla ba eg informanten gripa fatt i røynda, og desse 
 kan difor ikkje seiast å gi svar i fenomenologisk retning. Eg kan difor ikkje seie eg har 
 ei reindyrka fenomenologisk utgongspunkt. For å få svar på problemstillinga i arbeidet 
 mitt; korleis lærarar opplev eigen kompetanse når det gjeld å identifisera symptom på 
 utviklingstraume  kontra  ADHD,  var  det  naudsynt  for  meg  med  fleire  vitskaplege 
 innfallsvinklar, noko både fokuset i arbeidet og metodeval legg føringar for. 


Kvale & Brinkmann8 hevdar at det er viktig at forskaren får fatt i den enkelte si livsverd 
 når ho skal studera korleis menneske si eiga oppleving av ein situasjon er, og korleis dei 
 forstår og fortolkar livsverda. Det er viktig å skildra og forstå korleis den andre føler, 
 opplev og handlar innanfor sin verkelegheit. Ifølge Husserl må vi nettopp gå til den eller 
 dei som skal studerast, og til erfaringa, for å forstå og oppnå innsikt i menneskeleg liv. 


Han  utdjupar  det  ved  å  seie  at  i  fenomenologisk  forsking  er  det  viktig  å  få  grep  om 
 fenomenet som vert studert og blant anna kva det uttrykkjer. Å forstå menneskeleg liv 
 kan nettopp oppnås gjennom å skildra, fortolka og kritisk analysera menneskeleg liv og 
 erfaringar.  På  bakgrunn  av  det  Husserl  seier  kan  eg  seie  at  eg  har  ei  fenomenologisk 
 tilnærming  i  oppgåva  mi,  då  eg  heile  vegen  har  hatt  fenomenologien  med  meg  i 
 gjennomføring av dei ulike trinna i studia. Det er både interessant å studera det som er 
 likt, og variasjonane, noko eg har gjort i denne studia. Eg vil koma nærare inn på desse 
 funna i kapittel 4. Fenomenologi heng i stor grad saman med hermeneutikk, som eg vil 
 gjera greie for i neste underkapittel.  


     2.5 Hermeneutikk  


Hermeneutikk  er  det  vitskapsteoretiske  grunnlaget  for  humanvitskapane,  og  i  denne 
 samanheng  skildrar  det  korleis  forskaren  forstår  det  ho  ynskjer  å  uttrykke. 


Hermeneutikken som teoretisk retning oppstod som eit motsvar til positivisme, og sette 
 forståing  i  fokus  i  motsetnad  til  positivistane  sitt  mål  om  forklaring.  Forståing  vart 
                                                                                                                                                                         


7 Høium 2010. 


8 Kvale & Brinkmann 2009. 



(13)dermed nøkkelomgrepet når samfunn eller menneske skulle studerast.9  


Gadamer  vert  rekna  som  ein  av  dei  mest  sentrale  hermeneutiske  teoretikar  i  vår  tid.10
 Hermeneutikk  er  blant  anna  relevant  når  eg  skal  gjera  greie  for  dei  vitskaplege 
 posisjonane konstruktivisme og realisme, samt når eg har ei fenomenologisk tilnærming 
 til  metodevalet,  fordi  det  nettopp  er  ein  av  dei  grunnleggjande  måtane  å  gripa  an 
 samfunnsvitskap på.  


Det oppstod eit brot i vitskapen med Heidegger,11 som var Husserls elev og vidareførte 
 impulsar  frå  hans  fenomenologi.  Gadamer  (1900-2002)  sa  at  vi  blir  født  med  ein 
 forforståing  av  verda.  Ifølge  han  var  det  Heidegger  som  poengterte  synet  om 
 forforståing då han opprinneleg stilte det ontologiske spørsmålet  


Hva vil det i det hele tatt si at noe er?12
        


Gadamer tek dermed avstand frå at det er mogleg å kvitta seg med føresetnadane som 
 hindrar forforståing. Det er difor viktig å tenke på at fordommar ikkje er noko negativt, 
 men tvert imot ein føresetnad for all forståing. Dei fordommar som ikkje passar inn må 
 heller gradvis justerast slik at dei passar inn i det vi forsøker å forstå.13 Forforståing er 
 soleis ein viktig bit av kontekstuell forståing, og for at det skal vera fruktbart må eg som 
 forskar heile vegen vere bevisst spørsmålet om forforståing i forskingsprosessen. Eg må 
 forstå at mi forforståing påverkar mi forståing av materialet.  Prosessen som oppstår når 
 forståing  skapar  ny  forforståing  som  igjen  skapar  ny  forståing  vert  omtala  som  den 
 hermeneutiske  sirkel.  Kort  sagt  uttrykker  den  hermeneutiske  sirkel  korleis 
 heilhetsforståing  og  delforståing  vert  modifiserte  i  lys  av  kvarandre.  Innanfor  den 
 teksten som skal tolkast, som kan seiast å vere rammene for forståingsprosessen, går ein 
 fram  og  attende  mellom  delar  av  teksten,  og  mellom  delar  og  heile  teksten  inntil 
 forståing er oppnådd..14  


                                                                                                                                                                        


9 Hvalvik 2001.  


10 Nordtvedt & Grimen 2007.  


11 Thomassen 2006. 


12 Thomassen 2006 s. 162. 


13 Hvalvik 2001.  


14 Hvalvik 2001.  



(14)Dorothy Smith15 aktualiserer dette temaet i sin artikkel K is mentally ill. Ho stiller her 
 blant  anna  spørsmålet  kva  eg  som  forskar  har  med  meg  når  eg  fortolkar,  og  gjer  eit 
 poeng av at eg ikkje er sannare enn den som tolka det fyrst. I mitt tilfelle er det den som 
 fortel til meg. Vi snakkar her om dobbelthermeneutikk, som er når samfunnsvitaren må 
 fortolka  ei  allereie  fortolka  røynd.  Smith  understrekar  og  det  at  røynda  vert  definert 
 gjennom språket (eg som forskar vel å bruke i vidareformidling av ei analyse). I tillegg 
 poengterer  ho  at  noko  som  er  viktig  å  ta  hensyn  til  når  ein  som  forskar  fortolkar  eit 
 materiale,  er  kven  som  har  definisjonsmakta. 16  Dersom  ein  er  bevisst 
 dobbelthermeneutikk  og  definisjonsmakt  når  ein  analyserer  tekst  vil  ein  ha  eit 
 metaperspektiv  på  den  hermeneutiske  sirkel.  Forståinga  av  materialet  vert  då  best 
 mogleg ivareteke, og dermed vert og det ein formidlar ivareteke på best mogleg måte.  


2.6 Sosialkonstruktivisme 


Sosialkonstruktivisme  er  ei  presisering  av  omgrepet  konstruktivisme.  Sidan 
 sosialkonstruktivisme ikkje er den leiande posisjonen i denne oppgåva vil eg ikkje gjera 
 vidare greie for andre retningar innan konstruktivisme. 


Sosialkonstruktivisme  seier  at  verda  er  avhengig  av  og  eksisterer  på  grunnlag  av  det 
 mennesket  seier  og  tenkjer  om  ho.17 Posisjonen  legg  vekt  på  at  menneske  må  ha 
 språkleg interaksjon for å oppnå kunnskap.18 Nordtvedt og Grimen19 seier at verda er eit 
 produkt  av  det  eit  kollektiv  anerkjenner,  og  eit  fenomen  kan  kun  eksistere  dersom  ei 
 gruppe  individ  tenkjer  at  det  fins.  Dei  stiller  og  fylgjande  spørsmål:  Fins  sjukdomar 
 uavhengig av at menneske har erkjent dei, eller kan ein seie at sjukdommar er sosiale 
 konstruksjonar?  


Sosialkonstruktivisme seier at erkjenning ikkje er ein individuell prosess; vi må vere i 
 sosial  interaksjon,  nærare  bestemt  språkleg  sosial  interaksjon,  med  andre  for  å  oppnå 
 kunnskap. Det er denne språklege interaksjonen som konstruerer verda for subjektet, i 
 tillegg  til  relasjonen  subjekt-subjekt.20 Sosialkonstruktivisten  på  si  side  vil  difor 
 argumentere med at dette er den riktige måten å sjå verda på, fordi mennesket ikkje er 
                                                                                                                                                                         


15 Smith 1978.  


16 Smith 1978.  


17 Godfrey-Smith 2003. 


18 Thomassen 2006. 


19 Nordtvedt & Grimen 2007. 


20 Thomassen 2006.  



(15)ein objektiv, statisk storleik som kan forklarast på lik linje med objekt i naturvitskapen: 


Mennesket må forstås i relasjon til omverda. Berger og Luckmann21 har blant anna hatt 
 eit viktig bidrag til forståinga av dette gjennom klassikaren innan sosiale konstruksjonar 
 Den samfunnsskapte virkelighet frå 1966. 


Realismen vil sjå sjukdomar som noko som fins uavhengig av at menneske har erkjent 
 dei. Ein konstruktivist, derimot, seier at sjukdomar eksisterer fordi eit fleirtal av subjekt 
 i språkleg interaksjon med kvarandre har erkjent dei. I denne studia har eg gått inn med 
 ein forståing om at ADHD er eit sosialt konstruert fenomen. Undervegs har eg forstått at 
 eg  ikkje  har  eit  sosialkonstruktivistisk  posisjon  når  det  gjeld  utviklingstraume  då  eg 
 påstår at det er noko som fins uavhengig av om det er erkjent av menneske i til dømes 
 språkleg interaksjon eller ikkje. Eg kan difor ikkje sjå meg som sosialkonstruktivist, då 
 eg  tydeleg  angrip  temaet  innanfor  ei  ramme  som  kan  seiast  å  vere  nærast  opp  til 
 realisme. Eg vil difor gjera greie for realisme som vitskapleg posisjon seinare i kapitlet.  


Eg  har  likevel  funne  det  relevant  å  ta  med  sosialkonstruktivisme  då  mange  vil 
 argumentera  med  at  ADHD  eller  andre  diagnosar  nettopp  er  sosialt  konstruerte.  Eit 
 spørsmål  er  heller  i  kva  grad  det  er  konstruert,  om  det  er  det  eine  eller  det  andre 
 fenomen ut frå kva auge ein har på symptoma, for slik å knytte det heilt konkret opp 
 mot ADHD og utviklingstraume.  


Sjølv om eg meiner at diagnosa ADHD kan vere konstruert, vil eg i denne samanheng 
 reint  konkret  sei  at  det  er  snakk  om  fiksjonalisme.  Eg  meiner  difor  ikkje  på  generelt 
 grunnlag at alle diagnosar er konstruksjonar då eg til dømes hevdar at utviklingstraume 
 er reelle.  


Dersom  fleirtalet  av  lærarar  ved  ein  skule  ser  utviklingstraume  der  fleirtalet  ved  ein 
 anna skule ser ADHD, kan vi seie at symptombiletet fører til ei antaking om ei diagnose 
 eller  ein  tilstand  som  er  konstruert  innanfor  gitte  rammer.  Likevel  fins  det  objektive 
 kriterie som skal vera tilstades for å setja ei diagnose, så kan ein jo diskutera på ny om 
 diagnosesystemet  er  objektivt  nok;  om  også  den  enkelte  behandlar  ser  det  ho  vil  sjå 
 også vidare.  


                                                                                                                                                                        


21 Berger & Luckmann 1966.  



(16)Eg  har  sjølv  samarbeidd  med  behandlarar  i  barne-  og  ungdomspsykiatrien  som  har 
 uttala at dei så og seie aldri sett ADHD-diagnosar, men at det oftare vert ulike diagnosar 
 innan tilknyttingsforstyrring der det var tilvising grunna ADHD. Dette er endo eit ledd i 
 debatten  om  utviklingstraume  skulle  vore  ei  eiga  diagnose,  ikkje  for  å  ynskje  nye 
 diagnosar velkomne, men for at desse borna skulle fått rett diagnose for å verte møtt på 
 mest mogleg utviklingsstøttande måte.  


2.6.1 Intersubjektivitet 


Berger og Luckmann22 skildrar blant anna korleis vi konstruerer røynda gjennom at vi 
 objektiviserer  susbjektive  prosessar,  og  at  det  er  slik  den  intersubjektive  verda  vert 
 bygd. Dei peikar også på det at det som er verkeleg for ein, ikkje treng å vere verkeleg 
 for ein annan. Det same gjeld kunnskap. Konstruktivismen har nettopp fått kritikk retta 
 mot seg når det gjeld kravet om intersubjektivitet i forsking. Intersubjektivitet vil seie at 
 det eit subjekt kjem fram til, må kunne konkluderast med av andre subjekt som studerer 
 det  same.23 Når  ein  ser  fenomen  med  utgongspunkt  i  fortolkande  posisjonar  som  det 
 sosialkontruktivisme  er,  peikar  kritikarane  på  at  forskinga  ikkje  er  intersubjektiv;  dei 
 meiner at resultata ikkje vil bli dei same uavhengig av kven som kjem fram til resultata.   


2.7 Realisme 


Realistar  stiller  spørsmål  til  korleis  det  er  mogleg  å  forklara  verda  på  ein  så  upresis, 
 svevande og til tider metaforisk måte som konstruktivismen gjer.  


Der  sosialkonstruktivisten  vil  seie  at  eit  sosialt  problem  er  konstruert  fordi  det  er 
 språksatt av eit fellesskap, vil realisten spørje om dette kan vere reelt dersom det ikkje 
 kan eksistera utan at nokon har erkjent fenomenet. Når det gjeld sosiale konstruksjonar 
 må  ein  konstruktivist  tru  at  dersom  erkjennande  subjekt  ikkje  hadde  eksistert,  ville 
 heller ikkje visse fenomen eksistert. Ekstremkonstruktivistar vil påstå at alle fenomen er 
 sosiale  konstruksjonar.24 Samtidig  kan  ein  seie  at  realisme  er  uavhengig  av  tankar  og 
 språk,  i  motsetnad  til  konstruktivismen  som  har  språkleg  interaksjon  som  ein 


                                                                                                                                                                        


22 Berger & Luckmann 1966.  


23 Gilje & Grimen 1993.  


24 Nordtvedt & Grimen 2004.  



(17)føresetnad.25


Nordtvedt og Grimen26 seier også at ein best kan skildre forskjellane mellom realisme 
 og  konstruktivisme  ved  å  ta  utgongspunkt  i  ein  påstand  om  at  eit  fenomen  eksisterer. 


Realisten  vil  godta  at  fenomenet  eksisterer  uavhengig  av  at  nokon  har  erkjent  dets 
 eksistens,  og  krev  ikkje  henvisning  til  eit  subjekt  eller  kollektiv  som  har  erkjent 
 fenomenet sin eksistens. Samtidig kan realisten godta at sosialkonstruktivisme fins, men 
 han kan ikkje godta at alle fenomen er sosiale konstruksjonar.  


Når  ein  skal  forklara  skilnaden  på  dei  to  vitskapsposisjonane  realisme  og 
 konstruktivisme er det mest grunnleggjande slik eg ser det å trekkja fram dei ulike syna 
 på erkjenninga av verda som den er. Realismen kan altså erkjenne at verda fins, også det 
 som  ikkje  er  observerbart  for  oss,  medan  konstruktivismen  viser  til  at  fenomen  fins 
 fordi dei er erkjent av fleire subjekt. Når ein antek at det fins ei verd som er uavhengig 
 av vår erkjenning, er det realisme. Sosialkonstruktivisme derimot byggjer på ei antaking 
 om at det må eit kollektiv virke til for å oppnå enkelte fenomen i verda og at verda er eit 
 produkt at kollektivt virke.27 Ein konstruktivist vil argumentera med at ein kan aldri vite 
 om ein er i best mulig situasjon til å finne den beste forklaringa på noko, og det vil difor 
 ikkje vera hald i realismen sine argument.   


I samfunnsvitskapleg samanheng kan ein føremon med realisme vera at retninga påstår 
 at  verda  eller  eit  fenomen  eksisterer  nettopp uavhengig  av  kva  menneske  seier  eller 
 meiner. Konstruktivismen, derimot, blir skulda for å vere for lite konsis når den seier at 
 det er kun det me erkjenner det fins belegg for å påstå, til dømes dersom det vert påstått 
 at ein sjukdom byrjar å eksistere fyrst når den vert kjent og får eit namn av forskarar.28  


    2.8 Val av Metode  


Det var ikkje ei sjølvfølge for meg å velgja kvalitativ metode i form av intervju då eg 
 skulle gjennomføra denne studia. Som nemnt innleiingsvis er problemstillinga mi i kva 
 grad  lærarar  opplev  eigen  kompetanse  når  det  gjeld  å  identifisera  utviklingstraume 
 kontra ADHD. Eg vurderte ei stund kvantitativ metode då eg hadde ynskje om resultat 

(18)som  kunne  vera  representativt  for  lærarar  generelt.  Likevel  landa  eg  på  kvalitativ 
 metode, og kan soleis seie noko om lærarar si subjektive oppleving av eit fenomen. Eg 
 seier  heller  mykje  om  kva  få  tenker  enn  litt  om  kva  mange  tenker,  slik  ei  kvantitativ 
 studie ville gjort. Nettopp fordi den enkelte si oppleving av eit fenomen kan knytast til 
 fenomenologi,  vil  eg  i  kapittel  5.  om  diskusjon  knyta  fenomenologi  som  vitskapleg 
 posisjon  opp  til  problemstillinga  mi.  For  å  få  svar  på  problemstillinga  valde  eg 
 delstrukturet  intervjuguide,  der  mange  spørsmål  var  skrivne  ned  på  førehand.  Likevel 
 hadde  eg  opning  for  utfyllande  spørsmål  undervegs  i  intervjuet,  alt  etter  korleis 
 samtalen  tok  form.  Det  kan  difor  seiast  at  det  var  ein  kvalitativ  studie  med 
 eksplorerande design.29


  


    2.8.1 Svakhetar og Styrker ved Metoden 


Ein av styrkene ved bruk av kvalitativ metode i ei slik oppgåve som dette er nettopp det 
 at eg kunne gå i dybda hos den enkelte informant, og få mykje informasjon om emnet. 


Eg  ser  det  som  ei  styrke  å  få  lærarane  si  subjektive  oppleving  av  eit  fenomen.  Deira 
 subjektive  opplevingar  skapte  mange  refleksjonar  hos  meg,  eg  fekk  andre  svar  enn 
 venta, og eit vidare perspektiv på temaet. Eit slikt perspektiv på tema trur eg ikkje eg 
 ville fått i same grad ved bruk av kvantitativ metode.  


Ein svakhet eg hadde hatt ein del fokus på i førebuingane med å skaffa informantar, var 
 korleis eg kunne klara å skaffa informantar som både hadde lite og mykje kunnskap om 
 og  interesse  for  temaet  mitt.  Eg  tenkte  det  var  naudsynt  med  heile  spekterer  av 
 kunnskap, erfaring og interesse for å få eit breiast mogleg utval, og for at utvalet skulle 
 vere  mest  mogleg  representativt  for  heile  lærarstanden.  Det  er  sjølvsagt  ei  utfordring 
 uansett ved gjennomføring av intervju. Eg veit sjølv at dersom det kjem spørsmål om å 
 delta i undersøkingar eller vera informant til ulike oppgåver, er ein mest tilbøyeleg til å 
 svara ja til noko som omhandlar tema ein er interessert og engasjert i. Mange vil også 
 tenkja at dei kun vil delta dersom dei kan svara "godt" eller "riktig". Dette opplevde eg 
 også tilbakemeldingar på- at enkelte var skeptiske til å delta og formidla at dei tenkte 
 dei ikkje kunne svara tilstrekkeleg på spørsmåla innan temaet.  

(19)Samtidig kan eg ikkje seia noko om haldingar eller generalisera ved bruk av kvalitativ 
 metode. Dette er ein svakhet ved metoden. Det hadde sjølvsagt vore interessant å få til, 
 men eg måtte ta eit val. 30


Eg  vurderte  ei  stund  om  eg  burde  ha  fokusgruppeintervju  etter  at  alle  intervjua  vart 
 gjennomførte, i tillegg til dei individuelle intervjua. Eg vurderte for det fyrste at dette 
 nok ville vore umogleg å få informantane med på. Det var vanskeleg nok i ein travel 
 lærarkvardag  å  setje  av  ein  time  til  intervjuet.  I  tillegg  vurderte  eg  at  informantane 
 kunna ha påverka kvarandre og at eg ikkje ville fått dei same svara som i individuelle 
 intervju. Av den grunn slo eg frå meg å kun gjennomføra fokusgruppeintervju, som og 
 kunne vore interessant då eg trur eg ville fått mange gode refleksjonar og diskusjonar i 
 ei slik gruppe. Av praktiske og geografiske årsakar ville eg uansett kun fått gjennomført 
 dette med halvparten av informantane.  


Ein annan fordel med intervjusituasjonen er at det å samtala med menneske og samla 
 mykje informasjon på kort tid er noko eg er kjend med og vand med å gjennomføra i 
 jobbsamanheng.  Som  barnevernspedagog  i  kommunalt  barnevern  (avdeling  mottak  og 
 undersøking),  har  eg  mange  fyrste  møte  med  familiar;  foreldre,  born  og  ungdommar 
 som kjem i kontakt med barneverntenesta for fyrste gong. Eg er difor vant med å halda 
 tråden i samtalar, vere bevisst korleis eg sjølv framstår for å få den andre til å slappa 
 mest mogleg av, og nyttar ofte småprat om kvardagslege tema samt humor for å skapa 
 ei  avslappa  stemning.  Det  var  avgrensa  kor  mykje  tid  eg  kunne  og  trengte  på  ei  slik 
 relasjonsbygging  i  intervjua,  men  eg  trur  uansett  det  at  eg  er  vant  med  å  møte  nye 
 menneske fleire gonger kvar veke i slike samtalar var ei styrkje for meg i arbeidet med 
 oppgåva.  Samtidig  har  eg  allereie  kunna  nytta  erfaringar  frå  intervjusituasjonen  i 
 arbeidet  mitt,  då  eg  blant  anna  har  sett  kor  effektivt  det  kan  vera  å  vere  særs  godt 
 førebudd og ha mange spørsmål skrivne ned på førehand i slike møte, og kor enorme 
 mengder  informasjon  ein  då  kan  skaffa  på  kort  tid.  Det  å  ha  ei  fenomenologisk 
 tilnærming  til  familiane  eg  treff  i  arbeidet  mitt  er  og  svært  viktig-  då  det  er  deira 
 oppleving av eigen situasjon eg ofte treng å vite noko om.  

(20)    2.9 Utval  


Eg hadde fleire avveiningar angåande utvalet mitt i denne studia. På eine sida ynskja eg 
 informantar som hadde god kjennskap til gruppa born med utviklingstraume og ADHD. 


Faren  med  det  trur  eg  ville  vore  at  tala  ikkje  ville  vore  representative  då  dei  som 
 arbeider  direkte  med  desse  borna  i  til  dømes  Barne-  og  ungdomspsykiatrien, 
 barneverntenesta  eller  som  sosiallærarar,  ikkje  vil  inneha  reelle  opplevingar  når  det 
 gjeld  problemstillinga  mi.  Dette  fordi  dei  som  oftast  treff  born  som  har  utfordringar 
 over  gjennomsnittet,  og  born  som  er  tilviste  eller  kome  i  kontakt  med  dei  av  ein 
 særskild årsak. Ei stund vurderte eg barnehagetilsette som arbeider med førskuleborna, 
 men hadde ein tanke om at dei borna som har utviklingstraume kan vere blant det fåtalet 
 av  born  som  ikkje  går  i  barnehage,  og  difor  ikkje  vert  fanga  opp  der.  Samtidig  har 
 barnehagen ein anna mogleik til å følgje opp desse borna enn skulen har. Dessutan er 
 det sjeldan det er fokus på ADHD under førskulealder.  


På bakgrunn av at lærarar ser alle born i løpet av 6-7-årsalderen, konkluderte eg med å 
 nytta  dei  som  informantar.  I  tillegg  treff  dei  born  som  har  funksjonsnivå  frå  den  eine 
 enden av skalaen til den andre. Difor tenkte eg at informantar frå denne gruppa kunne gi 
 meg  svar  på  spørsmåla  mine:  Kva  er  årsaka  til  at  utviklingstraume  vert  idenitifiserte 
 eller  ikkje,  korleis  vert  desse  borna  møtt  i  skulen,  i  kva  grad  vert  det  fokus  på 
 utviklingstraume  kontra  ADHD,  og  i  kva  grad  opplev  dei  som  arbeider  i  skulen  å  ha 
 kompetanse til å identifisera utviklingstraume.  


For å få setja best mogleg lys på problemstillinga mi, ynskja eg å ha informantar av båe 
kjønn, gjerne med aldersspredning og både lang og kort fartstid i skulen. Eg tenkte at 
ved å intervjue lærarar med ulik type erfaring ville eg få ulike perspektiv, og det ville til 
dømes  vere  interessant  å  sjå  på  om  nyutdanna  har  meir  fokus  på  omsorgssvikt  og 
utvikling hos barn i utdanninga si enn dei som var ferdigutdanna for fleire år sidan. Ved 
å intervjua lærarar med ulik bakgrunn og erfaring ville det og vere interessant å høyre 
kva tankar dei ulike hadde når det gjaldt si oppgåve som lærar, og implisert i dette: Om 
det  var  skilnad  på  barnesyn  ut  frå  kjønn,  alder  eller  tidspunkt  for  når  ein  tok 
lærarutdanninga.  Samtidig  ynskja  eg  ikkje  heilt  nyutdanna  lærarar  som  ikkje  hadde 
noko erfaring med barn med det ein antok var ADHD eller utviklingstraume. 



(21)Sidan utdanning ville vera ein faktor, og eg var opptatt av dei yngste borna, ynskja eg 
 allmennlærarar som hadde erfaring med 1.-3. klasse. Å velga informantar med variert 
 erfaring aukar mogleiken for å setja lys på problemstillinga frå ulike aspekt.31 Eg visste 
 at  det  kunne  bli  vanskeleg  å  rekruttera  informantar  di  fleire  kriterie  eg  hadde,  og  var 
 difor open for andre. Men hovudtyngda burde ha dei ynskja kriteria.  


I  litteratursøka  mine  kom  eg  over  prosjektet  Traumebevisst  skole,  eit 
 opplæringsprogram RVTS Sør tilbyr ulike skular. Sidan eg allereie hadde bestemt meg 
 for at mykje av teorien min ville vere knytt opp mot traumebevisst omsorg, bestemte eg 
 meg for å rekruttera informantar frå prosjektet. Eg landa på at tre, altså halvparten av 
 informantane  mine,  var  frå  prosjektet.  Ikkje  for  å  ha  ei  komparativ  studie,  men  for 
 likevel  å  til  ei  viss  grad  kunna  samanlikna  resultata  frå  desse  intervjua  med  dei  frå 
 lærarar som ikkje hadde vore gjennom opplæringsprogrammet.  


Sumaren før tredje semester tok eg kontakt med RVTS Sør per e-post for å fortella om 
 prosjektet mitt og rekruttera informantar. RVTS Sør syntes det høyrdes interessant ut, 
 og eg fekk oppretta kontakt med dei etter ferien. Eg fekk då namnet på to skular som 
 hadde vore gjennom opplæringsprogrammet deira, og tok direkte kontakt med den eine 
 rektoren. Det viste seg at det ikkje skulle vere så lett å rekruttere informantar som eg 
 hadde  forventa,  men  etter  eit  par  forsøk  hadde  eg  tre  viljuge.  Eg  fekk  oppgitt  fleire 
 namn  med  tilsette  som  kunne  vere  interesserte  i  å  bli  intervjua,  og  tok  kontakt  med 
 desse per telefon. Då avtalte eg å sende dei informasjonbrev på e-post, slik at dei kunne 
 lese gjennom før dei svara på om dei var viljuge til å vere informantar. Alle tre eg var i 
 kontakt med svara ja. Av praktiske årsakar og lang reiseveg gjorde eg desse intervjua 
 per telefon. Dette gav meg fleire interessante og gode erfaringar når eg fekk samanlikne 
 med dei øvrege intervjua.  


Dei tre øvrege informantane rekrutterte eg i ein middels stor kommune på vestlandet. Å 
 rekruttera informantar viste seg også vanskelegare enn fyrst antatt. Etter telefonkontakt 
 med  ein  rektor  som  var  positiv,  fleire  e-postar  og  ingen  svar,  tok  eg  kontakt  med  ein 
 lærar  via  felles  kjente,  for  å  høyre  om  vedkommande  kunne  sjekka  interessa  blant 
 kollegaer. Vedkomande fekk tilsendt informasjonbrev på e-post, sa sjølv ja til å delta, 

(22)og rekrutterte ein kollega. Siste informant tok eg direkte kontakt med på e-post då eg 
 tilfeldigvis  visste  at  denne  læraren  har  lang  erfaring  med  1.-3.  klasse.  Vedkomande 
 tilbakemeldte interesse for temaet og takka ja.  


    2.10 Pålitelighet  


For  at  ein  konklusjon  skal  vere  påliteleg  må  andre  kunna  koma  til  den  same 
 konklusjonen på grunnlag av dei same premissane. I all vitskap som skal bli rekna som 
 god vitskap er det difor eit krav å visa fram premissane for konklusjonen.32 Mest brukt i 
 kvalitativ metode heller enn omgrepa truverde og reliabilitet er pålitelighet.33  


Når  det  gjeld  korvidt  konklusjonen  min  er  overførbar,  er  spørsmålet  korvidt  eg  kan 
 generalisera frå dei enhetane som har blitt undersøkt, til andre tilfelle som ikkje har blitt 
 undersøkt. I kvalitativ forsking er det å generalisera funna ofte ikkje eit tema, og heller 
 ikkje eit mål. I mi studie ber undersøkinga preg av få enhetar og og eit strategisk utval 
 av informantar som framstiller røynda slik den oppleves for dei. Eg søkjer difor fyrst og 
 fremst etter ei djupare forståing av eit fenomen, difor er det viktigaste eg som forskar 
 kan  gjere,  å  reflektera  rundt  prosessane  som  leia  fram  til  det  eg  formidlar.  Ifølgje 
 Thomassen34 anbefalar Karl Popper forskaren å stilla seg kritisk til eiga forsking og vere 
 open om både positive og negative aspekt som har dukka opp undervegs. Eg har prøvd å 
 stilla meg kritisk og open til alle aspekt gjennom heile prosessen.  


   


    2.11 Validitet 


Det vil vera relativt vanskeleg å måla dei fleste variablar og fenomen innan pedagogisk 
 og  psykologisk  område,  då  det  er  problematisk  å  definera  eintydige  haldepunkt  for 
 målinga.35 Difor har det kvalitative forskingsintervju blitt kritisert for å ikkje halda mål 
 når  det  gjeld  reliabilitet  og  validitet.  I  den  kvantitative  tradisjonen  er  det  utvikla 
 standardiserte  måtar  å  måla  reliabilitet  og  validitet  på,  men  desse  er  problematiske  i 
 kvalitative  undersøkingar.36 Grad  av  validitet  vil  seie  noko  om  kva  ei  undersøking 
 kastar  lys  over  og  om  den  faktisk  gir  informasjon  om  det  som  vart  formulert  i 

(23)problemstillinga.37 Validiteten er av tyding for om resultata kan seiast å vere truverdige, 
 og  om  resultata  kan  anvendast  for  andre  grupper  enn  akkurat  dei  som  deltok  i 
 forskingsprosjektet.38  


Den  teoretiske  validiteten  vil  seie  noko  om  det  teorigrunnlaget  forskaren  nyttar  i  si 
 studie gir ein teoretisk forståing av dei fenomena studia inneheld. Eg har ivaretatt kravet 
 om teoretisk validitet ved at teorien eg har valgt i fyrste del, fungerer som grunnlag for å 
 kunna forstå resultata og tolkinga av desse. Fyrste spørsmål ang validitet kjem når ein 
 skal  avgjere  fokuset  for  studien,  velgje  informantar,  og  ta  stilling  til  korleis  ein  vil 
 tilnærma seg datamaterialet. For å auke validiteten har eg utforma spørsmåla slik at dei 
 kunne gi svar på problemstilinga, og hatt mange spørmsål som kunne gi utfyllande svar. 


Eg har og gjort ei nøye vurdering av kriterie i utvalet mitt, samt hatt problemstillinga i 
 fokus  i  presentasjonen  av  funna,  analysa  og  diskusjonen.  Slik  kan  eg  og  seie  eg  har 
 undersøkt det eg ynskja. Det var tydeleg for meg at eg fekk svar på mange av spørsmåla 
 rundt  problemstillinga  mi.  Samtidig,  med  ei  fenomenologisk  vinkling  også  i 
 problemstillinga, skal det eindel til å ikkje få svar på denne.  


    2.12 Gjennomføring av Intervjua 


Eg innleia intervjua med ein kort drøs om trivielle tema, for å få informanten til å slappa 
 mest mogleg av. Eg informerte deretter om teieplikt, at det var frivillig med opptak og 
 at opptaka ville verte sletta å snart prosjektet var ferdigstilt. Eg spurte og om eg kunne 
 ta  kontakt  med  informanten  att  dersom  det  dukka  opp  uavklarte  spørsmål,  og  ba  dei 
 også om å ta kontakt dersom dei kom på noko. Alle samtykka til dette.  


Eg hadde som mål å få intervjuet til å likna mest mogleg ein god dialog; ein samtale. 


Både med fokus på å få informanten til å slappa mest mogleg av, og i tillegg såg eg på 
 førehand for meg at noko som kunne utarta seg mest mogleg som ein samtale ville gi 
 meir  spontane  og  reelle  svar  enn  dersom  informanten  konstant  kjende  på  ein 


"intervjusituasjon". I tillegg tenkte eg ein veldig formell tone ville skapa ein avstand då 
 enkelte  av  informantane  før  intervjuet  starta  formidla  eit  viss  ubehag  med  at  det  vart 
 gjort opptak av intervjuet. Alle informantane samtykka til opptak.  

(24)Eg samla inn data ved å gjennomføra intervju med seks informantar. På førehand hadde 
 eg  gjennomført  eit  prøveintervju  med  ein  tildegare  lærar.  Dette  gav  meg  gode  tips  i 
 korleis  eg  burde  omformulera  enkelte  av  spørsmåla,  og  korleis  eg  burde  endra  på 
 rekkefølgja spørsmåla kom i. Det gjorde eg også undervegs i intervjurekka. Eg oppdaga 
 at  enkelte  tema  kom  heilt  naturleg  etter  andre  og  endra  også  rekkefølga  på  spørmåla 
 etter  at  eg  hadde  gjennomført  fyrste  og  deretter  andre  intervju.  Grunna  lang  reiseveg 
 gjennomførte eg tre av intervjua per telefon, dei andre tre intervjua eg på arbeidsstaden 
 deira, som var tre ulike skular. Ved å gjennomføra kvalitative intervju på denne måten 
 kunne  eg  ikkje  forventa  å  finna  resultat  som  kan  generaliserast  til  til  dømes  ei  heil 
 yrkesgruppe, men eg kunne forventa å finna tendensar. Eg kan heller ikkje seie noko om 
 haldningar på bakgrunn av kvalitative intervju.  


Det  vart  gjort  opptak  av  alle  intervjua  på  bandopptakar.  Slik  fekk  eg  hatt  fokus  på 
 intervjusituasjonen,  oppfølgingsspørsmål  og  den  non-verbale  kommunikasjonen  i 
 staden for å notera. Eg noterte kun korte stikord undervegs om det var noko eg kom på 
 som skulle tas opp på eit seinare tidspunkt i intervjuet. Eg sette av omlag ein time til 
 intervjua, lengda på dei vart frå 40-80 minutt. 


Ved å nytta denne metoden oppnådde eg å få gå i dybda og få utfyllande refleksjonar frå 
 informantane.  Eg  fekk  innsyn  i  eit  område  som  på  mange  måtar  var  ukjend  for  meg, 
 samtidig  som  nye  perspektiv  vart  opna,  og  tema  eg  ikkje  hadde  tenkt  gjennom  på 
 førehand dukka opp slik at eg kunne utforska desse vidare. Det kunne eg ikkje fått til 
 ved bruk av kvantitativ metode.  


Det var spanande at ein kunne opne opp for nye spørsmål, kom opp ting eg ikkje hadde 
 forventa,  nye  moment  som  er  interessante  i  oppgåva.  Eg  trudde  eg  hadde  tenkte 
 gjennom det meste på førehand og hadde sett veldig godt føre meg kva svar eg skulle få. 


Eg  har  hatt  veldig  stort  fokus  på  intersubjektivitet,  sidan  dette  er  eit  tema  som  har 
 engasjert meg lenge før eg byrja på masterstudiet.  


   


    2.12.1 Førebuing til Intervjua  


I førebuingsfasa tok eg som sagt kontakt med RVTS Sør for å skaffa informantar. Eg 
tok  og  kontakt  med  ulike  rektorar  på  andre  skular.  Eg  byrja  tidleg  å  utforma 
intervjuguida ettersom eg såg på det som ein prosess kor eg stadig kom på nye, gode 



(25)spørsmål  mens  eg  jobba  med  teorien  og  elles  reflekterte  rundt  innhaldet  i  oppgåva. 


Deretter  utforma  eg  eit  informasjonsbrev,  og  sendte  søknad  til  Norsk 
 Samfunnsvitenskaplig Datatjeneste (NSD) om gjennomføring av prosjektet. Då eg fekk 
 svar  frå  NSD  tok  eg  umiddelbart  kontakt  med  dei  ulike  skulane  att.  Deretter  var  eg  i 
 kontakt med nokre av informantane per telefon, nokre per e-post, og avtalte å sende ut 
 informasjonsbrevet eg hadde utforma. Samtlige takka deretter ja, og eg avtala ei tid for 
 intervju som passa for dei. Her sørga eg for å vere fleksibel med tid og stad slik at det 
 skulle vera mest mogleg på deira premissar.  


Eg gjennomførte og eit prøveintervju fyrst. Det var nyttig då eg fekk testa ut kva som 
 fungerte og ikkje i spørsmålsstillinga. Eg oppdaga at eg burde endra på rekkefølga, samt 
 vera  meir  tydeleg  i  enkelte  av  spørsmåla  slik  at  det  kom  fram  akkurat  kva  eg  spurde 
 etter.  


  


    2.12.2 Utfordringar Undervegs 


Det å skaffa informantar var den fyrste og største utfordringen undervegs, då det til ei 
 viss grad kjendes ut som om det var utanfor min kontroll. Eg erfarte at det var nyttig å 
 ta  direkte  kontakt  med  informantar,  ikkje  senda  felles  førespurnad  til  blant  anna 
 rektorar. Geografisk avstand opplevdes også som ei utfordring då det tok noko lenger 
 tid å få tak i informantane enn planlagt, og eg helst ville føreteke alle intervjua same dag 
 om  eg  skulle  reise  langt.  Å  gjennomføra  alle  intervjua  same  dag  var  vanskeleg  å 
 gjennomføra innan rimeleg tid. Eg fekk difor avtalt å ta desse per telefon i staden.  


Eg  har  og  reflektert  eindel  rundt  konfidensialiteten  til  informantane  som  har  delteke  i 
 prosjektet Traumebevisst skole, då det ikkje er mange kommunar som har gjennomført 
 prosjektet. Likevel vil konfidensialiteten vere ivareteken, då det er mange lærarar som 
 har delteke, og det uansett vil vere umogleg å identifisera informantane mine.  


Eg kjende også at det i dei fyrste intervjua var mest utfordrande å slappa av, lausrive 
meg frå manus og vere trygg på at eg likevel klarte å halde meg til tema eller styre inn 
att på det om me kom for langt på sidelinja. Fokuset mitt i sjølve inyervjuet vart betre 
for kvart intervju.  



(26)Det var også ei utfordring å ha telefonintervju, spesielt i byrjinga av desse intervjua, då 
 eg mislikar sterkt å etablera ein relasjon med ukjente via telefon, men i aller største grad 
 føretrekk å møta folk. Situasjonen vart betre undervegs i telefonintervjua. I tillegg var 
 det  innimellom  vanskar  med  lyden,  då  eg  hadde  telefonen  på  høgtalar  for  å  samtidig 
 kunne  gjennomføra  opptak  av  intervjua.  Lydvanskane  skapte  også  utfordringar  då  eg 
 skulle transkribera materialet. Enkelte delar måtte eg bruka mykje tid på å høyre om att 
 for  å  høyra  kva  som  vart  sagt.  Samtidig  var  det  ofte  lettare  å  halde  fokus  i 
 intervjusituasjonen,  då  telefon  skapar  ein  viss  distanse  som  gjer  det  meir  naturleg  å 
 halde fokus på tema. Samtidig var dette ei utfordring, då det ofte vart kortare svar, det at 
 ein ikkje sit ansikt til ansikt fører ikkje til like uttømmande svar, slik eg opplevde det.  


I analysa opplevde eg og det å kunna vera kritisk til svara som utfordrande. Eg opplevde 
 at  eg  burde  kunna  vera  kritisk  til  enkelte  av  svara  til  informanten,  men  samtidig 
 respektfull, samtidig som eg tok meg sjølv i å føla at eg "skulda" informanten såpass at 
 eg ikkje vart kritisk til dei svara dei gav. Det å vera kritisk til informantane opplevde eg 
 og som vanskeleg då eg ville visa til ulike svar frå informantar, sett opp mot kvarandre, 
 som vitna om ulikt kunnskapsnivå.  


    2.12.3 Analyse av Intervjua   


Eg  vil  bruka  eindel  plass  på  å  gjera  greie  for  analysa  då  det  er  svært  sentralt  for 
 resultatet av arbeidet.  


   


Truverde inkluderer spørsmålet om overførbarhet, altså korvidt funna kan overførast til 
 andre  situasjonar  og  grupper.  Ei  rik  framstilling  av  funna  saman  med  gode  sitat  vil 
 forbetra overførbarheten. Truverdet blir forsterka dersom funna vert presenterte med ei 
 vinkling som tillet lesaren å sjå etter alternative fortolkingar.39  


Det er to hovudprinsipp i analyse: Kvantitativ og kvalitativ. I kvalitativ analyse fins ei 
 førestelling om at røynda kan bli tolka på ulike måtar, og at forståinga er underlagt den 
 subjektive tolkinga. Kvalitativ forsking som er basert på forteljingar, krev ei gjensidig 
 forståing mellom forskaren og informanten om at teksten er kontekstuell og bunden til 
 verdiar.40 På bakgrunn av dette er ei antaking at ein tekst alltid kan ha fleire meiningar. 


                                                                                                                                                                        


39 Graneheim & Lundemann 2003. 


40 Graneheim & Lundemann 2003.  



(27)Ein kan også seie at det alltid er ei viss grad av tolking når ein tilnærmar seg ein tekst. 


Dette er sentralt når truverdet av funna i kvalitativ analyse vert diskutert.  


Ei anna utfordring med kvalitativ analyse er at tilnærminga til datamaterialet og analysa 
 har opprinning i kvantitativ forskingstradisjon. Denne opprinninga skapar forvirring og 
 paradigmeusikkerhet blant både forfattarar og lesarar av vitskaplege dokument.41  


Den  viktigste  funksjonen  i  kvalitativ  analyse  er  å  laga  kategoriar.  Ein  kategori  er  ei 
 samling  innhald  som  har  noko  felles.42 Krippendorff 43 peikar  på  det  sentrale  i  at 
 kategoriar  må  vere  uttømmande  og  gjensidig  utelukkande.  Med  dette  meines  at 
 ingenting av materialet må verte utelatt fordi ein ikkje har ein kategori det passar inn i. 


Vidare skal ikkje noko av materialet falla mellom to kategoriar eller passa inn i fleire.   


Ein kategori svarar på spørsmålet kva?44 Eit tema svarar på spørmsålet korleis?45   


   2.13 Forskingsetiske Vurderingar 


Etiske  utfordringar  som  kan  oppstå  gjennom  intervjuprosessen  er  eit  viktig  aspekt  i 
 kvalitativ metode. Det fyrste er konsesjon og meldeplikt. I mi studie har eg handsama 
 indirekte  personopplysingar,  det  vil  seie  kjønn  og  alder,  samt  nytta  bandopptakar  kor 
 opplysingane vart lagra på lydband. Difor vart denne undersøkinga vurdert som melde- 
 og konsesjonspliktig. For å ivereta dette kravet vart prosjektet mitt registrert ved at eg 
 sendte  inn  meldeskjema  til  NSD  (Norsk  samfunnsvitenskapelig  datatjeneste).  Denne 
 vart godkjend 17.12.2014. 


Dei  som  er  gjenstand  for  forsking  skal  også  informerast  tilstrekkeleg  til  å  danna  seg 
 forståing av forskingsfeltet, følgene av å delta i prosjektet og av hensikta med forskinga. 


Dei skal og informerast om at deira deltaking er friviljug, altså eit informert samtykke.46
 I  denne  undersøkinga  samtykka  alle  informantane  munnleg  til  å  delta  etter  dei  hadde 
 motteke informasjonsbrevet. I ettertid kan det diskuterast korvidt samtykket burde vore 
 skriftleg. Samtidig vart det repetert innleiingsvis i intervjuet av det var friviljug å delta 


                                                                                                                                                                        


41 Granheim & Lundemann 2003.  


42 Granheim & Lundemann 2003.  


43 Krippendorff 1980. 


44 Krippendorff 1980. 


45 van Manen 1990.  


46 Thagaard 2013.  



(28)og  at  informanten  når  som  helst  kunne  trekka  seg  frå  prosjektet.  Eg  vurderer  difor  at 
 undersøkinga innfrir kravet til informert og friviljug samtykke.  


Det  vert  også  stilt  eit  strengt  krav  til  konfidensialitet  i  kvalitativ  forsking.  Den  er 
ivareteken  i  oppgåva  mi  ved  at  eg  kun  omtalar  kjønn  og  alder  på  informantane,  ikkje 
kva skule dei er tilsett ved eller kva kommuna dei jobbar i. Likevel var det eit område 
eg  hadde  fleire  refleksjonar  rundt,  og  det  var  det  faktum  at  prosjektet  Traumebevisst 
skole ikkje er prøvd ut i mange kommunar, og vedkomande kommune kan difor vere 
gjenkjennbar.  Likevel  vurderer  eg  at  kravet  til  konfidensialitet  er  ivareteke,  då  alle 
tilsette ved fleire skular har vore gjennom opplæringsprogrammet, og det slik ikkje er 
mogleg  å  identifisera  informantane,  i  tillegg  til  at  eg  har  føreteke  ytterlegare 
anonymisering  ved  å  ikkje  ta  med  alle  opplysingar  om  spesifikk  vidareutdanning, 
erfaring og type stilling i skulen på noverande tidspunkt.  



(29)3. TEORI  


Hensikta med dette kapitlet, er å setja lys på problemstillinga mi i lys av relevant teori, 
 og  danna  grunnlaget  for  analysa  av  det  innsamla  materialet.  Noko  av  det  eg  vil 
 problematisera i oppgåva er det å gå i dybda, og å sjå bak atferda til barn. Ut frå det eg 
 finn  av  liknande  studier  saknar  eg  at  ein  har  eit  metaperspektiv  på  diagnosar  og 
 problematiserer at ei diagnose vert stilt. Med det meiner eg at eg ikkje finn studier som 
 tek  utgongspunkt  i  årsakar  til  ADHD  som  set  spørjeteikn  om  det  faktisk  er  riktig 
 diagnose, det framstår implisitt som ei sjølvfølge.  Difor saknar eg at ein går i djupna og 
 har  fokus  på  primærvansken.  Ein  finn  mykje  litteratur  og  forsking  på  atferdsvanskar, 
 men  altfor  få  som  set  spørjeteikn  ved  kvifor  desse  oppstår,  og  kva  dei  er  uttrykk  for, 
 altså primærvansken. Eg vel å sjå det slik Kvello47 skildrar det: At atferdsvanskar er ein 
 sekundærvanske som kjem til uttrykk grunna ein primærvanske, skuleskulk igjen, for å 
 ta  eit  døme,  er  ein  tertiærvanske  som  kjem  til  uttrykk  på  grunn  av  primær-  og 
 sekundærvanskar.  I  tillegg  ynskjer  eg  å  problematisera  bruken  av  omgrepet 
 atferdsvanskar, og vil heller nytta ordet smerteuttrykk då det er heilt grunnleggjande at 
 årsaka  til  denne  type  vanskar  ikkje  kan  tilleggast  barnet,  slik  eg  opplev  at  omgrepet 
 atferdsvanskar indikerer.  


   


    3.1 Innleiing til Kapitlet 
 Problemstillinga mi i denne studia er:  


    Korleis opplev lærarar eigen kompetanse når det gjeld å identifisera  
     utviklingstraume kontra ADHD? 


For å setja lys på problemstillinga mi går eg relativt godt i dybda når eg gjer greie for 
 traumeteori,  den  nevrobiologiske  forklaringsmodellen,  toleransevinduet  og 
 affektregulering. Å gjera nøye greie for desse teoriane er naudsynt for å få fram poenget 
 med studiet mitt: Det fins nærast ei uendeleg mengd utviklingsprosessar i hjernen som 
 fører til symptom på utviklingstraume, som er ukjende for blant anna lærarar. For at dei 
 som  møter  born  i  skulen  skal  kunna  identifisera  om  det  er  utviklingstraume  og  heller 
 tenka  og  sjå  utviklingstraume  enn  til  dømes  ADHD,  forutsett  det  at  dei  har  kunnskap 
 om  desse  prosessane.  Spesielt  også  fordi  utviklingstraume  ikkje  berre  viser  seg  i 
                                                                                                                                                                         


47 Kvello 2010.  



(30)konsentrasjon, sosial og relasjonell fungering, men i stor grad kan påverka det kognitive 
 funksjonsnivået hos eit barn. Difor har eg sopass inngåande skildringar om nevrobiologi 
 i teorikapitlet mitt.  


Eg  tek  utgongspunkt  i  teoretikarane  Bessel  van  der  Kolk,  Bruce  Perry  og 
 psykologspesialist Dag Nordanger når det gjeld kjerneteorien i denne oppgåva, som er 
 utviklingstraume. Van der Kolk har arbeidd med traume og PTSD sidan 70-talet, og har 
 etterkvart oppdaga at mange menneske med traume ikkje passa inn i kategorien PTSD. 


Difor  vaks  gradvis  teorien  om  utviklingstraume  fram.  Bruce  Perry  har  gjennom  sin 
 praksis  som  terapeut  vidareutvikla  teoriar  om  utviklingstraume,  og  Dag  Nordanger  er 
 ein  av  dei  som  i  stor  grad  har  sørga  for  å  gjere  det  kjend  for  oss  i  Noreg. 


Utviklingstraume, også omtala som komplekse traume, er ikkje ei eiga diagnose, men 
 ein tilstand som er særs relevant at alle som arbeider med menneske har kunnskap om, 
 då tilstrekkeleg kunnskap om utviklingstraume kan endra praksis.  


I  teorikapitlet  vil  eg  gjera  greie  for  omgrepet  diskurs,  og  deretter  ta  føre  meg  korleis 
 synet på omsorgssvikt har endra seg dei siste åra i takt med auka kunnskap om utvikling 
 av  hjernen  i  tidlege  barneår.  Eg  vil  og  gjera  greie  for  komplekse  traume  med 
 utgongspunkt  i  Bruce  D.  Perry48 sine  funn,  både  basert  på  eigen  praksis  og  ved  å 
 fordjupa seg i andre sitt materiale, samt Bessel van der Kolk og Dag Nordanger. Eg vil 
 og  gjera  greie  for  trygghet,  relasjon  og  regulering  som  nøkkelomgrep  og 
 toleransevinduet  som  modell  i  ein  ny  traumepsykologi,  med  utgongspunkt  i  van  der 
 Kolk, Perry og Nordanger. 


Eg  vil  peika  på  korleis  kunnskap  om  traumebevisst  omsorg  kan  vera  avgjerande  for 
 korleis  ein  møter  born  med  utviklingstraume,  samt  informera  kort  om  RVTS  Sør  sitt 
 prosjekt  med  opplæringsprogrammet Traumebevisst skole.  Eg  vil  nemna  programmet  
 fordi  nokre  av  informantane  mine  har  vore  gjennom  dette  opplæringsprogrammet. 


Avsluttingsvis  i  teorikapitlet  vil  eg  ta  føre  meg  den  stadig  pågåande  debatten  kring 
 ADHD.  


                                                                                                                                                                        


48 Perry 2006.  

